
Mamlakatimizda soʻnggi yillarda jismoniy tarbiya va sportni ommalashtirish, uning 

tashkiliy-huquqiy asoslarini yanada mustahkamlash, sohada faoliyat olib borayotgan kadrlarni 

har tomonlama qoʻllab-quvvatlash, aholi oʻrtasida sogʻlom turmush tarzini kengroq targʻib 

qilish uchun zarur shart-sharoitlar yaratish borasida chora-tadbirlarni izchil amalga oshirilishi 

oʻz navbatida jismoniy tarbiya va sport boʻyicha mutaxassislarni oʻz ixtisosligini mukammal 

bilishi va harakatga keltirishi, dars va mashgʻulot jarayonini loyihalash, tashkil qilish va 

baholash uchun zarur boʻlgan tayanch kompetensiyalarni egallashi, shuningdek, oʻqitish va 

tarbiyalash jarayonini innovatsion ilmiy yutuqlar, zamonaviy pedagogik va axborot-

kommunikatsiya texnologiyalari asosida intensiv tashkil etish, uzluksiz va tizimli oʻz-oʻzini 

rivojlantirishni talab etadi. Bugungi kunda sport taʼlim muassasalarida faoliyat yuritayotgan 

jismoniy tarbiya va sport boʻyicha mutaxassislarning kasbiy-metodik tayyorgarligi hozirgi davr 

talablari asosida boʻlishi zarurligi asosiy maqsad qilib qoʻyilgan ekan, ijtimoiy hayotning barcha 

jabhalaridagi chuqur oʻzgarishlar, jamiyatning ehtiyojlari, fan va amaliyotning rivojlanishi, 

tobora ortib borayotgan talablar jismoniy tarbiya va sport boʻyicha mutaxassislarni qayta 

tayyorlash va ularning malakasini oshirish tizimi oldiga ham muayyan vazifalarni qoʻyadi. 

Oʻzbekiston Respublikasi Vazirlar Mahkamasining 2022-yil 4-iyuldagi “Jismoniy tarbiya 

va sport boʻyicha mutaxassislarni qayta tayyorlash va malakasini oshirish tizimini yanada 

takomillashtirish chora-tadbirlari toʻgʻrisida”gi 355-sonli Qarori bilan tasdiqlangan “Jismoniy 

tarbiya va sport boʻyicha mutaxassislarni qayta tayyorlash va malakasini oshirish tartibi 

toʻgʻrisida”gi Nizomda: malaka oshirish faoliyatining maqsadi — kasbiy bilim, koʻnikma va 

malakalarning chuqurlashtirilishi hamda yangilab borilishini taʼminlash, jismoniy tarbiya va 

sport boʻyicha mutaxassislarning toifasi, darajasi, razryadi va lavozimi oshishiga xizmat 

qiladigan zarur hajmini egallashini taʼminlash deb belgilangan [2]. Malaka oshirish jarayoni 

jismoniy tarbiya va sport boʻyicha mutaxassislarning mutaxassislik yoki kasbiy faoliyatni 

yuritish uchun bilim va koʻnikmalarini yangilash hamda chuqurlashtirish, mashgʻulot oʻtish 

metodikasini yanada takomillashtirish, zamonaviy taʼlim metodlarini ishlab chiqish va ularni 

amalda sinash, ularning kasbiy malakasini oshirishning zamonaviy taraqqiyot bilan 

uygʻunligini taʼminlash hamda jamiyat talablariga javob berishga qaratilgan taʼlim jarayoni 

hisoblanadi. 

Maʼlumki, “Kompetentlik” tushunchasi shaxsning doimo oʻsib boruvchi tasnifi boʻlib, real 

hayotiy vaziyatlarda yuzaga kelgan muammolarni yechish qobiliyati, oʻz bilimi, oʻquv va hayotiy 

tajribalari, qadriyatlari va qiziqishlarini unga safarbar etish imkoniyatlari hisoblanadi. 

Yu.E.Rahimovaning taʼkidlashicha, “Kasbiy kompetentlilik – bu integrativ tavsif boʻlib, 

tizimlashtirilgan bilim, koʻnikma, malaka hamda shaxsga oid fazilatlarni ifodalaydi, ular bozor 

sharoitida raqobatbardosh boʻlish imkonini beradi” [10].  

Kasbiy kompetentlik murakkab jarayonlar; noaniq vazifalarni bajarish; bir-biriga zid 

maʼlumotlardan foydalanish; kutilmagan vaziyatda harakat rejasiga ega boʻla olishda namoyon 

boʻladi. Kasbiy kompetensiyaga ega boʻlgan mutaxassislar oʻz bilimlarini izchil boyitib boradi, 

yangi axborotlarni oʻzlashtiradi, davr talablarini chuqur anglaydi, yangi bilimlarni izlab topadi, 

ularni qayta ishlaydi va oʻz amaliy faoliyatida samarali qoʻllaydi [9]. 

Pedagogik faoliyatda kasbiy kompetentlik umumiy tuzilmasining muhim tarkibiy 

qismlaridan biri – bu ijtimoiy-madaniy kompetentlik hisoblanadi. Zero zamonaviy oʻqituvchi 

nafaqat oʻquvchiga bilim beradi, maʼlumot, axborot yetkazadi, balki rivojlanayotgan shaxs va 

jamiyat oʻrtasida vositachi rolini ham bajaradi. “Bola-shaxs-jamiyat” munosabatlari oʻzaro 

aloqasining maqsadga muvofiq boʻlishi oʻqituvchining qanchalik ijtimoiy hayotda kompetent, 

omilkor ekanligiga ham bogʻliqdir [5]. Tahlillar shuni koʻrsatmoqdaki, bugungi kunda jismoniy 

tarbiya va sport mutaxassislarning ijtimoiy-madaniy kompetentligini yanada rivojlantirish 

orqali sport taʼlim muassasalari faoliyatining sifati va raqobatbardoshligini taʼminlashga 

boʻlgan ehtiyoj yanada kuchayib bormoqda. 

Soʻnggi yillarda “ijtimoiy-madaniy kompetentlik” atamasi tadqiqotchilar tomonidan 

turlicha talqin qilinmoqda. Jumladan N.D.Galskova, N.I.Gez ijtimoiymadaniy kompetentlikni – 

“madaniyat muloqoti” deb ataydi, yaʼni ijtimoiymadaniy muloqot sharoitida shaxsni madaniy 

muloqotini amalga oshirishga imkon beradigan qobiliyati sifatida belgilaydi [6], V.V.Safonova 

“Ijtimoiy-madaniy kompetentlik-bu ikki xil madaniyatda ishtirok etish qobiliyati”, P.V.Sisoyev 

“Ijtimoiy-madaniy kompetentlik-turli xil fikrlash va madaniy jarayonlarni tushunish 

tamoyillariga asoslangan holda ijtimoiy normalar va xulq-atvor namunalari sifatida tarkib 

topadi”, – degan ilmiy xulosalarni berishgan [11]. 

Ijtimoiy-madaniy kompetentlikning muhim xususiyatlarini batafsil oʻrganishda uning 

funksiyalariga ham murojaat qilish maqsadga muvofiqdir. Bular qatorida, birinchidan, ijtimoiy-

madaniy kompetentlik insonning maʼlum bir ijtimoiy guruhga mansubligida aks ettirilishi, 

guruh jamoasida ijtimoiy harakatlar holatlarida namoyon boʻlishidir. Ikkinchidan, ijtimoiy-

madaniy kompetentlik ichki madaniy ijtimoiylashuv jarayonida shaxsning oʻzi mansub boʻlgan 

madaniyat stereotiplari bilan hamohang tarzda oʻzligini anglab borishini bildiradi [8]. 

Oʻzbekiston Respublikasining “Jismoniy tarbiya va sport toʻgʻrisida”gi Qonunining 36-

moddasida: “Tegishli maʼlumotga va kasbiy tayyorgarlikka ega boʻlgan shaxslarning jismoniy 

tarbiya va sport sohasida, shu jumladan davolash jismoniy tarbiyasi sohasida pedagogik 

faoliyat bilan shugʻullanishiga qonun hujjatlarida belgilangan tartibda yoʻl qoʻyiladi” [1], — deb 

belgilangan. Amaliyotdan maʼlumki, maktabgacha taʼlim muassasalarida jismoniy tarbiya 

mashgʻulotlarini jismoniy tarbiya yoʻriqchisi olib boradi. Jismoniy tarbiya yoʻriqchisi yosh avlod 

taʼlim-tarbiyasi uchun javobgar shaxs boʻlib, uning yuqori pedagogik mahorati maktabgacha 

taʼlim muassasasida taʼlim-tarbiya samaradorligini taʼminlashga xizmat qiladi. U har 

tomonlama sogʻlom va barkamol bola shaxsini tarbiyalash, mashgʻulot jarayonida maktab 

yoshigacha boʻlgan bolalarning izchil intellektual, madaniy va maʼnaviy-axloqiy kamol topishga 

boʻlgan ehtiyojini qondirish, ularda atrof-muhitga, kattalarga, tengdoshlariga, oʻsimliklar 

dunyosiga, tabiiy hodisalarga hurmat, Vatanni sevish, u bilan gʻururlanish hissini uygʻotish, 

dunyoqarashini kengaytirish, mustaqil fikrlashga ega boʻlgan har tomonlama yetuk kelajagimiz 

egalarini shakllantirishni oʻzining birinchi darajali vazifasi sifatida qabul qilishi zarur. 

Maktabgacha taʼlim tashkilotlarida tarbiyalanayotgan bolalarning jismoniy rivojlanishi 

koʻp jihatdan jismoniy tarbiya yoʻriqchisining bilim, koʻnikma va malakasiga bogʻliq ekanligi 

hech kimga sir emas. Shuning uchun ham maktabgacha taʼlim tashkilotlarida faoliyat yurituvchi 

jismoniy tarbiya yoʻriqchisi oʻzining mutaxassisligi (ixtisosligi) boʻyicha puxta bilimga ega, 

maktabgacha tarbiya pedagogikasi va psixologiyasi, fiziologiya fanlarining asoslarini chuqur 

oʻzlashtirgan, bolalar uchun yangi bilimlarni, dunyosini boyitadigan oʻzgarishlarni, 

maktabgacha yoshdagi shaxsning shaxsiy fazilatlarini namoyon etishiga, kelajak avlodni har 

tomonlama yetuk, mustaqil fikrlashga qodir, irodali, fidoiy boʻlib shakllanishiga hissa qoʻshishi, 

shuningdek maʼnaviyatli, ijtimoiy-madaniy kompetent boʻlishi lozim. Jismoniy tarbiya 

yoʻriqchisi kasbiy faoliyatida oʻz-oʻzini baholash va shu asosda hamkasblari bilan toʻgʻri 

munosabatni yoʻlga qoʻyishi, oʻz-oʻziga nisbatan talabchan, pedagog sifatida madaniyatli 

boʻlishi va buni pedagogik muomalada, oʻzgalar bilan boʻladigan kundalik muloqotlarda ifoda 

etishi zarur. 

Ijtimoiy-madaniy kompetentlik inson shaxsining ijodiy-yaratuvchanlik faoliyatida 

namoyon boʻladigan tizimli xarakteristikasi sifatida qaraladi va u yaratgan mahsulotlarda, 

faoliyat natijalarida oʻz aksini topadi. Uni yaxlit pedagogik jarayonda shakllantirish zarurati bir 

qator sabab va asoslarga tayanadi: 

“– davlat siyosatining dolzarb muammolarini bilish, ijtimoiy-iqtisodiy muammolar va 

jarayonlarni mustaqil tahlil qila olish; 

– xorijiy tillarni birida kasbiy faoliyatga oid hujjatlarni mohiyatini tushunishi, tabiiy-

ilmiy fanlar boʻyicha kasbiy faoliyati doirasida zaruriy bilimlarga ega boʻlishi hamda ulardan 

zamonaviy ilmiy asosda kasbiy faoliyatida foydalana bilish; 

– axborot texnologiyalarini kasbiy faoliyatida qoʻllay bilishi, axborot yigʻish, saqlash, 

qayta ishlash va ulardan foydalanish usullarini egallagan boʻlishi, oʻz kasb faoliyatida mustaqil 

asoslangan qarorlar qabul qila olish; 

– yangi bilimlarni mustaqil egallay bilishi, oʻz ustida ishlashi va mehnat faoliyatini ilmiy 

asosda tashkil qila olish; 

– sogʻlom turmush tarzi va unga amal qilish zaruriyati toʻgʻrisida ilmiy tasavvurga ega 

boʻlishi” lozim [3]. 

Ijtimoiy-madaniy kompetentlik jismoniy tarbiya yoʻriqchisining pedagogik faoliyatining 

oʻziga xos xususiyatlaridan biri boʻlib, zamonaviy sharoitda yangicha mazmun kasb etmoqda. 

Jismoniy tarbiya yoʻriqchisining ijtimoiymadaniy kompetentligining qay darajada ekanligi 

oʻzaro shaxslararo munosabatlarni olib borish, faoliyatni toʻgʻri va samarali yoʻlga qoʻyish, 

ijtimoiy va kasbiy oʻz-oʻzini anglash, turli vaziyatlarda oʻz-oʻzini boshqarish, globallashgan 

dunyo hamjamiyatiga moslashish, oʻzga tildagi insonlar bilan kasbiy faoliyatda hamkorlik qilish, 

iqtisodiy va ijtimoiy vazifalarni samarali yechish, jamiyatda oʻzining munosib oʻrniga ega 

boʻlish, musobaqalarda yuqori natijalarga erishish, sohani tizimli rivojlantirish jarayonida 

muhim ahamiyat kasb etadi. 

Pedagogika ensiklopediyasida malaka oshirish atamasiga quyidagicha taʼrif berilgan: 

“malaka oshirish, kadrlar malakasini oshirish va ularni qayta tayyorlash – uzluksiz taʼlim tizimi 

turlaridan biri, xalq xoʻjaligining barcha sohasida ishlovchi mutaxassis va rahbar xodimlarning 

kasbiy bilim va koʻnikmalarini yangilash hamda chuqurlashtirish jarayoni. Kadrlarning 

raqobatbardoshlik sifatlari hamda bilim va koʻnikmalarining zamon talablariga javob bera 

oladigan darajada boʻlishini taʼminlaydi. Malaka oshirish va qayta tayyorlash har bir xodimning 

oʻz mutaxassisligi boʻyicha soʻnggi fan yutuqlari, yangiliklari bilan tanishish, ularni oʻzlashtirish, 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

437 

yangi amaliy ish usullari, ilgʻor ish tajribalarini oʻrganishdan iborat ilmiy nazariy hamda amaliy 

tayyorgarlik jarayoni hisoblanadi...” [7]. 

Davlatimiz tomonidan taʼlim tizimini takomillashtirish, zamonaviy kadrlar tayyorlashga, 

pedagoglar malakasini oshirishga qaratilgan qator ishlar amalga oshirilmoqda. Bugungi kunda 

barcha sohalarda jadal islohotlar olib borilayotgan bir paytda taʼlim muassasalarida sifatli 

taʼlimni amalga oshirish, mutaxassislarni oʻz malakasini oshirib borishi, eng soʻnggi zamonaviy 

texnologiyalar bilan qurollanishi, yuksak salohiyatli, moslashuvchan va raqobatbardosh 

boʻlishini taʼminlash dolzarb muammolardan biridir.  

Tadqiqotimiz jarayonida maktabgacha taʼlim tashkilotlarining malaka oshirishga kelgan 

jismoniy tarbiya yoʻriqchilari bilan oʻtkazilgan soʻrovnomalarimiz ularning aksariyatida 

ijtimoiymadaniy kompetentlik darajasining past ekanligini koʻrsatdi. Bu esa maktabgacha 

taʼlim samaradorligini taʼminlashga salbiy taʼsir qilayotganligini anglatadi. 

Oʻtkazgan tadqiqotlarimiz maktabgacha taʼlim tashkilotlarining jismoniy tarbiya 

yoʻriqchilarining ijtimoiymadaniy kompetentligini rivojlantirishda malaka oshirish 

jarayonining oʻrni va roli muhim ekanligi toʻgʻrisidagi farazlarimiz asosli ekanligini isbotladi. 

Buni bir necha holatlar ham tasdiqlaydi. Jumladan, malaka oshirish jarayonida maktabgacha 

taʼlim tashkilotlarining jismoniy tarbiya yoʻriqchilari oʻz mutaxassisliklari boʻyicha zamonaviy 

metodikalar va ilgʻor xorijiy tajribalarni puxta oʻzlashtiradilar, bir oy (144 soat) davomida turli 

millat vakillari boʻlgan hamkasblari bilan aloqada boʻladilar, tajriba almashadilar, oʻtkaziladigan 

turli maʼnaviy-maʼrifiy tadbirlarda ishtirok etadilar, oʻrganilayotgan chet tilida 

soʻzlashuvchilarning madaniy oʻziga xosligini, ularning urfodatlari, meʼyorlari hamda eʼtiqodini 

tushunib oladilar, ilgʻor xorijiy tajribalarni oʻzlashtiradilar. 

Amaldagi meʼyoriy hujjatlarda “Jismoniy tarbiya yoʻriqchisi” malaka oshirish kursining 

vazifalari jumlasiga: “tinglovchilarining zamonaviy kasbiy bilim, koʻnikma, malakalarini 

takomillashtirish va rivojlantirish; jismoniy tarbiyada xorijiy tajribalarni oʼzlashtirish; 

malaka oshirish jarayonlarini fan va ishlab chiqarishdagi innovatsiyalar bilan oʻzaro 

integratsiyasini taʼminlash” [4] kabi jihatlar kiritilgan. 

Malaka oshirish jarayonida jismoniy tarbiya yoʻriqchisining ijtimoiy-madaniy 

kompetentligini rivojlantirish uning ijtimoiy-siyosiy, jamiyat tomonidan qabul qilingan ijtimoiy 

xulq-atvor va xatti-harakatlarining milliy-madaniy xususiyatlari, oʻzga millat vakillarining 

madaniyati, ularning urfodatlari, diniy qadriyatlari, eʼtiqodlari va turmush tarzi haqidagi 

bilimlarini boyitadi, shaxslararo oʻzaro munosabat va hamkorlikdagi faoliyatni puxta 

oʻzlashtiradi. Ijtimoiymadaniy kompetentligi rivojlangan jismoniy tarbiya yoʻriqchisining oʻz 

kuchiga boʻlgan ishonchi yanada oshadi, mehnat jamoasida oʻzining muhim oʻrniga ega boʻladi, 

shaxsiy va kasbiy faoliyatida yoʻl qoʻygan xatolaridan toʻgʻri va oʻrinli xulosalar chiqaradi. 

Natijada u yangi ijtimoiy, globallashuv shart-sharoitlariga tezroq moslashadi, jamiyatdagi hayot 

normalari va qoidalarini yetarlicha bajarish imkoniyatiga ega boʻladi, muammoni aniqlash, uni 

hal qilishning samarali usullarini topa oladi, oʻz funksional vazifalarini amalga oshirishi uchun 

kasbiy faoliyatining mazmunmohiyatini chuqur anglaydi. U maktabgacha yoshdagi bolalarning 

intellektual, jismonan, ruhan va maʼnan sogʻlom rivojlanishiga erishib, oʻsib kelayotgan yosh 

avlodda inson salomatligi va unga eng oliy qadriyat sifatida qarash kabi jiddiy munosabatni 

shakllantiradi. 

Malaka oshirish jarayonida milliy urf-odatlar, qadriyatlar, milliy mentalitetning oʻziga 

xos xususiyatlari, oʻzga tilli xalqlarning tili, madaniyati, toʻgʻrisidagi bilimlar hajmini 

kengaytirish, ilgʻor xorijiy tajribalarni oʻzlashtirish hamda ularni faoliyatga yoʻnaltirish orqali 

maktabgacha taʼlim tashkiloti jismoniy tarbiya yoʻriqchisining ijtimoiy-madaniy 

kompetentligini rivojlantirish alohida ahamiyat kasb etadi. Ijtimoiy-madaniy kompetentlikni 

rivojlantirish jarayonida maktabgacha taʼlim tashkiloti jismoniy tarbiya yoʻriqchisi nafaqat 

bilim va koʻnikmalarini yangilaydi, balki oʻz madaniy tajribasini boyitadi hamda jamiyatdagi 

ustuvor qadriyatlarni yanada koʻproq ongiga singdiradi, davr talablarini chuqur anglaydi. Bu 

esa uning kasbiy faoliyat samaradorligiga ijobiy taʼsirini koʻrsatadi. 

